
Першы дзень вясны на 
Беларусі азнаменаваўся 
адменай дзяржаўнага 
рэгулявання цэн на 
тавары за выключэннем 
тавараў (работ, паслуг), 
якія ўвайшлі у спіс тых, 
цэнаўтварэнне на якія 
будзе па-ранейшаму 
знаходзіцца пад 
дзяржкантролем. 

Гэта  тавары,  якія  маюць 
найбольш  важнае  значэн
не  для  эканамічнай  бяспекі 
краіны,  прадукцыя  арганіза
цыйманапалістаў,  а  таксама 
сацыяльна  значныя  тавары 
(паслугі).

Адпаведны  Указ  №  72 
«Аб  некаторых  пытаннях  рэ
гулявання  цэн  (тарыфаў)  у 
Рэспубліцы  Беларусь»  быў 
падпісаны  прэзідэнтам  краі
ны.  Як  адаб’ецца  “свабодны 
палёт”  цэн  на  іх  росце,  з  чым 
сутыкнецца спажывец і ў якім 
напрамку  рухаецца  беларус
кая  эканоміка?  Карэспандэнт 

«ТіЦ»  звярнулася  за  камента
рыямі  да  Станіслава Багдан-
кевіча, былога галоўнага бан
кіра нашай краіны.

— Якіх вынікаў чакаць у 
сувязі з прыняццем такога 
ўказа?

—  Я  лічу,  што  прыняты 
ўказ правільны: цэны ўжо даў
но  трэба  было  адпускаць  на 
волю.  Мяркую,  што  нейкага 
абвалу  цэн  не  будзе,  іх  рост 
застанецца  гэткім  жа,  якім  ён 

быў  пры  адміністрацыйным 
рэгуляванні. Павышэнне кош
таў  звязана  са  станам  экано
мікі, а не з наяўнасцю ці адсут
насцю рэгулявання іх росту.

У  Беларусі  адзначаецца 
вялікая  незбалансаванасць 
паміж  рублёвай  грашовай 
масай,  якая  ў  мінулым  годзе 
павялічылася амаль на трэць, 
і  валавым  прадуктам,  які  вы
рас больш чым на 7%. У выні
ку ўтварылася вялікая розніца 
паміж  грашовай  і  таварнай 
масай,  што  і  вядзе  да  росту 
цэн. Гэта было звязана і з тым, 
што  напрыканцы  года  дзею
чы  прэзідэнт  “купляў”  галасы 
выбаршчыкаў  павышэннем 
зарплаты, што ў выніку нарас
ціла грашовую масу.

Зараз  назіраецца  вялікі 
дысбаланс, і я згодны з былым 
прэм’ерміністрам  Міхаілам 
Чыгіром,  які  сцвярджае,  што 
адпускаць  цэны  трэба  было 
раней, а зараз для такога кро
ку  несвоечасовая  сітуацыя. 
Тым  не  менш  гэта  неабходна 
было рабіць у любым выпадку. 

ЦІ КАТУЮЦЬ 
У КДБ

СТАР. 4

ЦАНА 
БЕЛАРУСКАГА 

БЕНЗІНУ 
ДАГНАЛА ЦАНУ 

ЎКРАІНСКАГА
Нагадаем,  што  цяпераш

нія  цэны  ў  Беларусі  выгля
даюць  наступным  чынам: 
бензін  А92  —  3000  рублёў 
(0,72 еўра), А95 — 3400 руб
лёў  (0,82  еўра),  дызельнае 
паліва — 2850 рублёў за літр 
(0,69 еўра).

Самым  дарагім  бензінам 
карыстаюцца літоўцы.

95ты  бензін  каштуе  ў 
Літве  1.33  еўра.  Дызельнае 
паліва там прадаюць за 1,24 
еўра.  У  Латвіі  цэны  на  са
лярку  крыху  вышэйшыя  — 
1,25  еўра,  а  вось  бензін  там 
больш танны — 1,24 еўра.

Палякі  плацяць  за  літр 
А95 1,22 еўра, а за літр ды
зельнага паліва — 1,245.

Украінцы  трымаюцца  на 
ўзроўні, падобным да наша
га: літр А95 у іх каштуе 0,832 
еўра, а саляркі — 0,786 еўра.

Расія захоўвае самыя ніз
кія  цэны:  А95  каштуе  ўсяго 
0,659 еўра, а літр дызельнага 
паліва — 0,626 еўра.

ЯЎГЕН ВАСІЛЬКОЎ

 ПАДЗЕЯ

ЧАМУ  
ПЕРАМОГА

ПРАДКАЗАЛЬНАЯ

СТАР. 5 

Заканчэнне  на  стар. 3

БЕЛАРУСКАЯ ГАЗЕТА

КІШЭНЯЙ  АДКАЗВАЦЬ 
ЗА  ЎЛАДУ

БЕЛАРУСЬ — НА 7-М МЕСЦЫ 
Беларусь заняла сёмае месца сярод краін былога СССР 

па росце спажывецкіх цэн у студзені 2011 года да снежня 
2010-га (1,4%). Пра гэта сведчыць праведзены БелаПАН 
аналіз даных нацыянальных органаў статыстыкі.

У першай шасцёрцы — Арменія (2,8%), Кыргызстан (2,7%), 
Расія (2,4%), Грузія (2,1%), Таджыкістан (1,9%) і Казахстан (1,7%).

За  Беларуссю  ідуць  Латвія  (1,3%),  Малдова  (1,1%),  Украі
на  (1%),  Азербайджан  (0,8%)  і  Літва  (0,4%).  У  Эстоніі  цэны  не 
змяніліся. Па Узбекістане і Туркменістане даных няма.

Па выніках 2010 года Беларусь заняла трэцяе месца сярод 
краін  былога  СССР  па  росце  спажывецкіх  цэн  (9,9%;  прагноз 
— 8–10%); па выніках студзеня 2010 года — дзявятае. Сёлета 
рост цэн не павінен перавысіць 7,5–8,5% (паводле Асноўных 
кірункаў грашовакрэдытнай палітыкі Беларусі на 2011 год). За 
тры тыдні лютага цэны павялічыліся на 2,8%.

 ДАРЭЧЫ

Павышэнне цэн на 
бензін і дызельнае 
паліва, што адбылося 
3 сакавіка, дае нагоду 
параўнаць, колькі 
плацяць беларускія 
кіроўцы ў параўнанні з 
суседзямі.

Свабодныя цэны павінны ўдарыць па кашальку шараговага 
беларуса



2 3.03.11-9.03.11 г. WWW.SVABODABY.NET
Апытанне

УЛАДЗІМІР АРЛОЎ, ПІСЬМЕННІК: 

“ПОЛАЦК — ШМАТ У ЧЫМ 
ПРЫКЛАД ДЛЯ СТАЛІЦЫ”.

—  Як  вядома,  у  2010  годзе  куль
турнай  сталіцай  Беларусі  быў  мой 
родны  Полацк.  Я  мяркую,  што  гэты 
выбар  цалкам  абгрунтаваны  і  безда
корны,  бо  ў  Полацку  пачалася  наша 
культура,  наша  гісторыя.  Полацк  з 
яго Сафійскім саборам, СпасаЕфрасі
ньеўскім  манастыром,  універсітэтам, 
адзінаццаццю  публічнымі  музеямі, 
шматлікімі  помнікамі  героям  нашай 
гісторыі  ў  маім  уяўленні  сапраўды 
з’яўляецца культурнай сталіцай Бела
русі. У гэтым сэнсе ён можа канкуры
раваць з Мінскам. Мы маем феномен 
Полацка, які яшчэ вымагае асэнсаван
ня. Недзе ў 1995 годзе тагачасны мэр 
Полацка  Уладзімір  Тачыла  і  тагачас
ны  дырэктар  Полацкага  нацыяналь
накультурнага  запаведніка  Мікалай 
Ільніцкі  далі  сабе  слова,  што  пакуль 
яны займаюць свае пасады, у Полац
ку  штогод  будзе  адкрывацца  новы 
музей ці новы помнік. Гэта здавалася 
фантастыкай. Многія пыталіся: “Колькі вы, хлопцы, выпілі, каб 
зрабіць такую заяву?” Тым не менш гэтая ідэя пачала рэалізоў
вацца. Няма на свеце Мікалая Ільніцкага, нядаўна пакінуў сваю 
пасаду  Уладзімір  Тачыла,  але  за  гэтыя  гады  ў  Полацку  былі 
адкрыты  мастацкая  галерэя,  унікальны  музей  “Праходка  па 
Ніжнепакроўскай”,  дзе  адноўлены  інтэр’еры  купецкіх  дамоў  і 
крам пачатку ХХ стагоддзя. У Полацку таксама адкрыўся Музей 
прыроды, з’явіліся помнікі Ефрасінні Полацкай, Сімяону, Усяс
лаву Чарадзею, Андрэю Альгердавічу. Можна спрачацца пра іх 
эстэтычныя вартасці, аднак Полацк дае прыклад усім астатнім 
беларускім гарадам не толькі ў адкрыцці помнікаў выдатным 
землякам, але і па вяртанні гістарычнай тапанімікі. Ужо некаль
кі гадоў як вуліца Леніна стала Ніжнепакроўскай, праспект Кар
ла Маркса два гады назад стаў звацца праспектам Францішка 
Скарыны — чым не прыклад для абласных гарадоў  і сталіцы, 
дзе адбываюцца адваротныя працэсы? Літаральна ў гэтыя дні 
Полацк чакае адкрыцця помніка дойліду Іаану. А перад Новым 
годам з’явілася вуліца Грунвальдская.

МАРЫЯ, СТУДЭНТКА: 

“ДЛЯ КУЛЬТУРНАЙ СТАЛІЦЫ 
ПАТРЭБНА НАЦЫЯ”.

—  У  Беларусі  няма  культурнай 
сталіцы,  бо  для  гэтага  патрэбна  на
цыя.  Паглядзіце  нават  на  адмініст
рацыйную  сталіцу:  яна  выглядае  як 
заштатная  расійская  правінцыя  са 
сваімі  “старарэжымнымі”  шыльдамі 
з  “Ъ”,  з  адсутнасцю  нацыянальнай 
мовы  ў  аздабленні  вітрын,  у  рэкла
ме. Ва Украіне савецкаму Кіеву суп
рацьстаяў  украінскі  Львоў.  А  што 
можа супрацьстаяць савецкаму Мін
ску? Нічога.

ВАЛЯНЦІН АКУДОВІЧ, ФІЛОСАФ: 

“ТОЛЬКІ НЕ ГОМЕЛЬ”.
—  Што  заўгодна,  але  не  Гомель. 

Я  не  ведаю,  хто  лабіраваў  гэтую 
прапанову.  Гомель  сярод  нашых 
буйных  гарадоў  самы  небеларускі, 
самы ненацыянальны. Хаця адтуль 
выйшлі  розныя  героі,  прыхільні
кам  якіх  я  з’яўляюся:  той  жа  Ігар 

Бабкоў, Анатоль Сыс, Вольга Цярэшчанка, Югася Каляда дый 
іншыя. Але гэта адзінкавыя прыклады. Выбіраючы культур
ную сталіцу, я бы пачынаў з Полацка, Віцебска, Гародні, але 
не з Гомеля. Нават Магілёў выглядае больш презентатыўна 
для гэтай мэты. Гомель выбраны нібы для таго, каб паказа
ць, што гэтая ідэя — бздура. А рэальна культурнай сталіцай 
Беларусі застаецца Мінск. Большасць культурных падзей ад
бываецца тут. Канечне, не надта добра, што практычна ўсё 
культурнае жыццё завязана на сталіцы, але ў рэальнасці да
мінацыя Мінска не выклікае пярэчанняў па колькасці, якасці 
і значнасці.

АЛЯКСАНДР КАВАЛЁЎ, ПРАДПРЫМАЛЬНІК (ВІЦЕБСК): 

“МАСКВА”.
— Гэта павінен быць дакладна не Віцебск, бо Шагал культур

ны герой не Беларусі, а культурны герой свету. І наш “Славянс
кі базар” — гэта прыклад папсы і безгустоўнасці. Сталіцай той 
культуры,  якой  сёння  жыве  беларускі  народ,  з’яўляецца  Мас
ква, нават не Піцер. Масква ёсць для сённяшняга беларуса квін
тэсэнцыяй “гарадской культуры”. Яе папсу ён гатовы купляць, за 
канцэрты яе зорак ён гатовы плаціць вялікія грошы. І “выбіцца 
ў людзі” для беларуса — гэта перабрацца ў Маскву. Вось горад 
яго мары!

РЫГОР СІТНІЦА, МАСТАК: 

“НАВАГРАДАК”.
— Культурнай сталіцай Беларусі я лічыў бы Наваградак, таму 

што гэта пачатак нашай гісторыі  і культуры. Тут табе  і першая 
сталіца  Вялікага  Княства  Літоўскага,  тут  табе  і  Міндоўг,  і  Міц
кевіч,  і  шмат  яшчэ  хто.  Увогуле  было  б  класна,  каб  там  была 
сталіца Беларусі (як зрабілі казахі — узялі  і збудавалі ў Астане 
сваю новую сталіцу). Там Свіцязь побач, недалёка Мір, Нясвіж. 
Там усё недалёка. Наваградак — сапраўдная гістарычная і куль
турная сталіца.

Урачыстая  цырымонія  ўручэння  Гомелю  сертыфікатаў 
аб  наданні  статусу  “Культурная  сталіца  Беларусі  2011  года”  і 
“Культурная сталіца Садружнасці 2011 года” адбылася ў горад
зе над Сожам.

На цырымоніі міністр інфармацыі Беларусі сустаршыня Са
вета  па  гуманітарным  супрацоўніцтве  дзяржаў  —  удзельніц 
СНД  Алег  Праляскоўскі  адзначыў,  што  Гомель  стаў  першым 
горадам  Беларусі  і  СНД,  дзе  стартаваў  пілотны  праект  між
дзяржаўнай  праграмы  “Культурныя  сталіцы  Садружнасці”, 
што праводзіцца ў рамках Года гісторыкакультурнай спадчы
ны  ў  СНД  і  святкавання  20годдзя  Садружнасці  Незалежных 
Дзяржаў.  Праект  прадугледжвае  правядзенне  ў  горадзе  над 
Сожам мноства культурных мерапрыемстваў, якія дазволяць 
на годным узроўні прадставіць нацыянальную культуру і ў цэ
лым Беларусь, адзначыў міністр.

БЕЛТА

 АФІЦЫЙНА

ЯКІ ГОРАД МОЖНА ЛІЧЫЦЬ 
КУЛЬТУРНАЙ СТАЛІЦАЙ БЕЛАРУСІ?

Гомель – вельмі спрэчная культурная сталіца

Магу  яшчэ  дадаць,  што 
разам  з  эканамічнымі  пераў
тварэннямі  трэба  падумаць 
і  пра  дэвальвацыю  нацы
янальнай  валюты,  таму  што 
грашовая  маса  цісне  не  толь
кі  на  таварную  масу,  але  і  на 
валютную.  Калі  цэны  растуць 
у  адносінах  да  тавараў,  якімі 
з’яўляюцца  таксама  і  долар 
з  еўра,  то  аб’ектыўна  іх  цана 
павінна  павялічвацца.  Зараз 
яна  стрымліваецца  адмініст
рацыйна,  але  гэта  можа  пра
цягвацца  толькі  да  пэўнага 
часу.

— Рост цэн на тавары, на-
прыклад, на цукар ці бензін, 
канешне, нельга звязваць 
з прыняццем указа, але ці 
не з’яўляецца такое павелі-
чэнне тарыфаў першымі 
прыкметамі таго, што цэны 
па першым часе будуць па-
вышацца да таго моманту, 
пакуль людзі проста не змо-
гуць набываць тое, што за-
хочуць?

— Думаю, што рашэнне аб 
павышэнні цэн не звязана з гэ
тым  указам.  Бензін,  у  прыват
насці,  уваходзіць  у  тую  групу 
тавараў,  адміністраванне  цэн 
на  якія  засталося.  Проста  па
даражэла сырая нафта, да таго 
ж  у  нас  вельмі  энергаёмістая 
эканоміка, таму, каб збаланса

ваць  празмерную  грашовую 
масу,  урад  вымушаны  адшук
ваць  любыя  магчымасці.  А 
існуючая  сітуацыя  —  вынік 
неправедзеных у свой час рэ
форм у эканоміцы.

Цэны  растуць  па  дзвюх 
глабальных прычынах: зза ад
сутнасці  належнай  канкурэн
цыі  (у  нас  гэта  праяўляецца 
ў  неразвітасці  прадпрымаль
ніцтва)  і  валютнаграшовай 
палітыкі. Калі я чую, што рост 
запазычанасці  эканомікі  пе
рад  банкамі  складае  144%, 
гэта  значыць,  што  грошай  у 
эканоміцы  створана  больш, 
чым  трэба.  Адпаведна,  цэны 
будуць расці, і не толькі на та
вары  народнага  карыстання, 
але  і  на  іншыя  рэчы  (станкі, 
машыны і г.д.).

— Як адаб’юцца наступс-
твы гэтага ўказа на жыцці 
звычайных спажыўцоў?

—  Гэтае  рашэнне  ўлады 
будзе  ўплываць  станоўча.  На
род у сваёй масе ўжо не будзе 
так  бяздумна  падтрымліва
ць  уладу,  якая  не  можа  пра
фесійна  кіраваць  эканомікай 
і  дапускае  рост  цэн.  Усялякае 
несвоечасовае  правядзенне 
рэформ  будзе  пагаршаць  уз
ровень жыцця людзей,  і гэтае 
пагаршэнне аб’ектыўнае, таму 
што  народ  абраў  такую  ўла
ду.  Паступова  народ  усвядо
міць,  што  трэба  мяняць  улад
ную  палітыку,  замяняць  урад 

больш  маладым,  падрыхтава
ным,  адукаваным  і  прафесій
ным персаналам.

За  студзень  дэфіцыт 
знешнегандлёвага балансу па 
таварах  склаў  $900  млн.  Гэта 
гаворыць  пра  вялікую  незба
лансаванасць,  гэта  сведчанне 
таго, што мы спажылі прадук
цыі  на  $900  млн  больш,  чым 
стварылі.  Частка  з  вырабле
нага  ляжыць  на  складах,  таму 
што  тавары  неканкурэнтаз
дольныя, і гэтыя запасы расту
ць. Частка адгружана неплаце
жаздольным пакупнікам, таму 
што  расце  дэбіторская  запа
зычанасць.  Усё  гэта  ў  выніку 
прывядзе  да  росту  цэн.  Так 
што  народ,  абраўшы  такую 
ўладу, адказвае сваёй кішэняй 
за тых, за каго галасаваў.

Праграма  ўрада  не  выра
шае  галоўнай  праблемы  — 
аздараўлення  эканомікі.  Мы 
жывём  не  па  сродках.  Прэзі
дэнт  Лукашэнка  даў  добры 
лозунг  —  “Жыць  па  сродках. 
Не  даваць  крэдытаў,  не  пра
даваць  маёмасць,  створаную 
папярэднімі  пакаленнямі  бе
ларусаў,  каб  праядаць  яе”. 
Але лозунг застаўся лозунгам. 
Нічога ў кірунку аздараўлення 
эканомікі зроблена не было. А 
дэпутаты,  абраныя  народам, 
адзінагалосна  падтрымалі  та
кую  палітыку,  так  што  хай  на
род думае, каго ён абірае.

— Ці не знаходзіце вы 

сітуацыю крыху парадак-
сальнай. Указ павінен ста-
ноўча паўплываць на экана-
мічны бок жыцця Беларусі, 
але ў той жа час негытыўна 
адаб’ецца на звычайных 
людзях?

—  Наступствы  гэтага  ўказа 
не  з’яўляюцца  кароткачасо
вымі.  Нягледзячы  на  вялізную 
армію  цэнавікоў,  вынік  усё 
роўна адмоўны — цэны раслі і 
да ўказа № 72. Я лічу вялікай пе
равагай магчымасць скараціць 
штат такіх лішніх спецыялістаў 
на  прадпрыемствах  і  сярод 
прадпрымальнікаў,  праца  якіх 
заключалася ў стварэнні даку
ментаў,  звязаных  з  разлікамі 
па  затратах,  каб  зацвердзіць  і 
вызначыць цэны.

Заява  міністра  фінансаў  аб 
неабходным  скарачэнні  на 
10—15%  апарату  чыноўнікаў 
правільная,  але  трэба  паз
баўляцца  не  ад  настаўнікаў 
і  ўрачоў,  а  ад  бюракратаў  у 
органах  улады,  міністэрствах 
і  ведамствах.  Каб  скараціць 
гэты чыноўніцкі апарат, неаб
ходна  мяняць  мадэль  экана
мічнага  гаспадарання,  пера
ходзячы ад адміністрацыйнай 
мадэлі  да  рыначнай.  І  адмова 
ад адміністравання цэн — ад
зін  з  крокаў  у  гэтым  напрам
ку,  які  трэба  вітаць,  хоць  ён  і 
несвоечасовы  —  зроблены  з 
вялікім спазненнем.

ІРЫНА СІНІЦА

КІШЭНЯЙ  АДКАЗВАЦЬ ЗА  ЎЛАДУ
Заканчэнне.   
Пачатак  на  стар. 1

Суд Фрунзенскага раё-
на Мінска прыгаварыў 
Аляксандра Атрошчанкава, 
прэс-сакратара кандыдата 
ў прэзідэнты на выбарах-2010 
Андрэй Саннікава, да чатырох 
гадоў зняволення ў калоніі ўз-
моцненага рэжыму. Дзмітрый 
Новік прыгавораны да трох з 
паловай гадоў калоніі ўзмо-
цненага рэжыму, Аляксандр 
Малчанаў — да трох гадоў.

Прысуд вечарам 2 сакавіка 
абвясціла суддзя Таццяна Чар
кас.

Усе  тры  фігуранты  крымі
нальнай  справы  аб  падзеях  у 
Мінску  19  снежня  2010  года 
прызнаны  вінаватымі  ва  ўд
зеле  ў  масавых  беспарадках 
(частка  2  артыкула  293  КК). 
Малчанаў  таксама  прызна
ны  вінаватым  у  зневажанні 

дзяржаўных  сімвалаў  (арты
кул 370 КК). Суддзя выключы
ла з абвінавачання ўзброенае 

супраціўленне супрацоўнікам 
міліцыі.

Суд  пачаўся  1  сакавіка. 

Малчанаў  прызнаў  сваю  віну 
цалкам, Новік — часткова, Ат
рошчанкаў віны не прызнаў.

Выступаючы  з  апошнім 
словам  перад  абвяшчэннем 
прысуду,  Малчанаў  заявіў, 
што шкадуе пра здзейсненае і 
цяпер ужо не стаў бы здзяйс
няць такі ўчынак.

Аляксандр  Атрошчанкаў 
заявіў,  што  так  і  не  зразумеў, 
чаму  яго  дзеянні  на  плошчы 
Незалежнасці  кваліфікавалі 
па  артыкуле  293  КК,  а  яго  са
мога змясцілі ў СІЗА. “Я так і не 
зразумеў, што я знішчаў і каму 
аказваў супраціўленне. У тым, 
у чым мяне абвінавачваюць, я 
не вінаваты. Я не наносіў уда
ры  па  дзвярах  Дома  ўрада, 
што  пацвярджаюць  паказанні 
сведак”, — сказаў ён.

ЯШЧЭ ТРОХ ПРЫГАВАРЫЛІ ДА КАЛОНІІ

Са свабодай заўсёды праблемы

Ён  адразу  заявіў,  што  даў 
згоду  стаць  інфарматарам 
КДБ "зза жудасных умоў утры
мання ў СІЗА, якія можна рас
цаніць як катаванні".

Міхалевіч  на  той  прэсавай 
канферэнцыі  публічна  сказаў, 
ўто  адмаўляецца  супрацоўні
чаць  з  КДБ  у  якасці  інфарма
тара. 

Адначасова  ён  накіраваў 
заказным лістом заяву ў Гене
ральную  пракуратуру  Бела
русі,  у  якой  расказаў  пра  ўсе 
абставіны  свайго  затрымання 
і  знаходжання  ў  следчым  іза
лятары КДБ.

Экскандыдат  адмовіўся 
выступаць  па  Беларускім 
тэлебачанні, каб асуджаць уд
зельнікаў акцыі пратэсту, што 
адбылася напярэдадні. 

Белапан  узяў  адпаведны 
каментар  у  кіраўніка  Цэнтра 
інфармацыі  і  грамадскіх сувя
зей  КДБ  Аляксандра Анта-
новіча, які сказаў наступнае:

"Што да ўжывання катаван
няў, то гэтая заява адназначна 
не адпавядае рэчаіснасці". 

“Тут і цяпер”  вырашыла 
задаць некалькі пытанняў пад
палкоўніку КДБ у адстаўцы Ва-
лерыю Костку:

— На ваш погляд, ці адпа-
вядаюць рэчаіснасці факты 
аб умовах знаходжання ў 
СІЗА КДБ, якія прывёў на 
сенняшняй прэс-канферэн-
цыі экс-кандыдат у прэзідэ-

нты Алесь Міхалевіч?
—  Чалавек  можа  расказ

ваць  што  заўгодна,  з  аднаго 
боку, але выключаць тое, што 
ён кажа праўду, таксама нель
га.  Тым  больш  што  і  самі  вы
бары,  і  тое,  што  адбываецца 
зараз,  —  гэта  нейкія  КДБэш
ныя  гульні.  І  сарыентавацца, 
дзе гульня, а дзе праўда, вель
мі  цяжка.  Інфармацыя,  якую 
даў  Міхалевіч,  будзе  нам  для 
роздуму.  У  Бібліі  сказана:  “па 
справах  яго  мяркуйце”,  па 
справах  і  будзем  меркаваць 
далей  —  паглядзім,  што з а 
гэтым стаіць.

— Ці магчыма, што Міха-
левіч, расказваючы пра зд-
зекі ў КДБ, мае нейкія свае 
асабістыя мэты?

—  Мяне  вельмі  здзівілі 
плёткі  аб  тым,  што  ён  пры
людна  парваў  паперу,  у  якой 
пагаджаецца  на  супрацоўніц
тва з КДБ: навошта камітэтчы
кі  далі  яму  гэтую  падпіску  на 
рукі? Каб ён мог усім паказва
ць, што ён тайны супрацоўнік? 

Тут  у  мяне  да  Міхалевіча 
больш пытанняў, чым адказаў.

Адна справа, калі ты працу
еш  на  спецслужбу  і  выраша
еш  нешта  на  карысць  народа 
і  дзяржавы,  і  іншая,  калі  ты 
працуеш на палітычны вышук 
супраць  сваіх  калег  і  народа. 
У гэтым выпадку ўзнікае псіха
лагічнае  пытанне,  якое  цісне 
на  чалавека.  Як  падпалкоўнік 
КДБ запасу, я заўсёды быў суп
раць  таго,  каб  КДБ  выкарыс
тоўвалі  ва  ўнытрыпалітычнай 
барацьбе,  і  каб  камітэт  зай
маўся  палітычным  вышукам. 
Гэтая  функцыя  —  перажыткі 
савецкай даўніны, ад яе трэба 
пазбаўляцца. А зараз структу
ра КДБ цалкам ператварылася 
ў палітычны вышук.

— Якіх наступстваў чака-
ць у сувязі з гэтым?

—  Для  таго  каб  займацца 
масавымі  беспарадкамі,  якімі 
названы  падзеі  19  снежня,  іс
нуе  МУС,  але  чамусьці  гэтым 
пытаннем  займаецца  КДБ  за
мест таго, каб разбіраць выбух 

4 ліпеня 2008 года, які расцэнь
ваецца  як  тэрарыстычны  акт. 
Такім  чынам,  знікае  галоўная 
функцыя КДБ, што ставіць пад 
пагрозу  бяспеку  грамадства  і 
палітычнага  кіраўніцтва  ў  тым 
ліку.  Ставіцца  пад  удар  апазі
цыя,  і  парушаецца  канстыту
цыйнае  права  чалавека  мець 
сваю ўласную думку, адрозную 
ад  іншых.  У  нас  зараз  нават 
пракуратура  не  можа  кантра
ляваць камітэт. Але ж бескант
рольнай такая служба не павін
на  заставацца,  бо  ў  яе  руках 
моцная зброя, што небяспечна 
для грамадста.

Тым  не  менш  усе  дзеянні, 
якія  яны  здзяйсняюць  цяпер, 
якраз  і  скіраваны  на  будучыя 
перамены,  якіх  жадаюць  тыя 
людзі,  што  думаюць  інакш. 
КДБ  выклікае  ўжо  не  проста 
раздражненне… І рана ці поз
на,  не  выключана,  што  можа 
адбыцца выбух накшталт таго, 
што  здарыўся  ў  Тунісе,  Егіп
це,  Лівіі.  КДБ  ператварыўся  у 
монстра,  які  пануе  над  усімі 
дзяржаўнымі структурамі  і ні
кому не падпарадкоўваецца.

Сам  экскандыдат  Міха-
левіч  непрыемна  здзіўлены 
з’яўленнем паведамленняў аб 
нібыта разарванай ім на вачах 
у  журналістаў  дамове  з  КДБ. 
Вось  што  ён  распавёў  nn.by: 
«Я не ведаю, адкуль гэта магло 
ўзяцца. Нічога я не рваў і ніякіх 
копій дамовы аб супрацы з КДБ 
мне не давалі.Проста нехта 
з ахвочых на гарачае жур-
налістаў пастараўся. А мяне 
цяпер былыя падпалкоўнікі 
таго самага КДБ вінавацяць 
немаведама ў чым».

СЯРГЕЙ КУДРАЎ

15 грамадскіх актывістаў 
Магілёўшчыны прыйшлі ў 
чацвер у першай палове дня ў 
будынак УКДБ па Магілёўскай 
вобласці, каб падтрымаць 
актывіста аргкамітэта Партыі 
свабоды і прагрэсу Аляксан-
дра Сілкова, які патрабуе 
прысутнасці на яго допыце 
грамадскага прадстаўніка 
альбо адваката.

Па  словах  Аляксандра  Сіл
кова,  напярэдадні  оперупаў

наважаны  УКДБ  Аляксандр 
Церахаў  абяцаў,  што  адвакат 
будзе  прысутнічаць  на  до
пыце  Аляксандра  Сілкова 
як  сведкі  па  крымінальнай 
справе  аб  падзеях  у  Мінску 
19 снежня. У сваю чаргу Аляк
сандр Сілкоў заявіў, што пасля 
прызнанняў  былога  кандыда
та  ў  прэзідэнты  Алеся  Міха
левіча пра катаванні ў КДБ ён 
асцерагаецца  знаходзіцца  ў 

гэтай спецслужбе.
Сябры  з  групы  падтрымкі 

паабяцалі,  што  будуць  зна
ходзіцца  ў  будынку  УКДБ  "да 
выхаду Аляксандра Сілкова за 
дзверы гэтай установы".

Сёння  каля  11й  гадзіны 
аператыўны  дзяжурны  Ма
гілёўскага УКДБ запатрабаваў, 
каб грамадскія актывісты пакі
нулі  будынак  і  чакалі  Сілкова 
на вуліцы.

Аляксандр  Сілкоў  у  час 
прэзідэнцкай  выбарчай  кам
паніі  быў  даверанай  асобай 
кандыдата ў прэзідэнты Алеся 
Міхалевіча.  19  снежня  ён  не 
ўдзельнічаў  у  мінскіх  акцыях 
пратэсту  —  у  дзень  выбараў 
ён быў заняты каардынацыяй 
незалежнага  назірання  ў  Ма
гілёве і рэгіёне.

РАДЫЁ СВАБОДА

У КДБ АСЦЕРАГАЮЦЦА ХАДЗІЦЬ ПА АДНЫМ

В.КОСТКА: «У МЯНЕ ДА МІХАЛЕВІЧА 
БОЛЬШ  ПЫТАННЯЎ, ЧЫМ  АДКАЗАЎ”

А.Міхалевіч абвінавач-
ваецца паводле артыкула 
293 Крымінальнага кодэк-
са (масавыя беспарадкі). 
20 снежня ён быў затры-
маны супрацоўнікамі КДБ. 

 ДА ВЕДАМА

Былы кандыдат у прэзідэнты Алесь Міха-
левіч зрабіў самую сапраўдную сенсацыю, 
зрабіўшы заяву на прэсавай канферэнцыі 
ў Мінску, што яго катавалі ў следчым 
ізалятары КДБ

Катаванні  яшчэ  не  зніклі  ў  21-м  стагоддзі

Здаецца, мала каго 
здзівіла навіна пра тое, 
што каманда Аляксандра 
Лукашэнкі ў чарговы раз 
перамагла на “Мінскай 
лыжні”. Вынік быў даволі 
чаканы — так адбываец-
ца ўжо шмат гадоў запар.

“Тут і цяпер” паспрабавала 
высветліць, у чым сакрэт такіх 
спартыўных  перамог?  Можа, 
іншыя каманды проста баяцца 
“перабягаць дарогу” Лукашэн
ку, каб раптам чаго не здары
лася?

АБАВЯЗКОВЫ ГЕНДАРНЫ 
БАЛАНС

У  склад  каманд,  што  тра
дыцыйна  прымаюць  удзел  у 
“Мінскай  лыжні”,  абавязкова 
павінны  ўваходзіць  чыноўнікі 
высокага рангу.

“Альбо кіраўнік ведамства, 
альбо нехта з ягоных намес-
нікаў, — распавёў нам адзін з 
тых, хто ў свой час меў самае 
непасрэднае  дачыненне  да 
арганізацыі  “Мінскай  лыжні”. 
—  Астатнія набіраюцца па 
жаданні. Але да нядаўняга часу 
было такое правіла: у каман-
дзе абавязкова павінны быць 
дзяржслужачыя”.

“Таксама ўхваляецца заха-
ванне ў камандзе гендарнага 
балансу, — кажуць у Мінспор
це.  —  Раней увогуле вылуча-
лася патрабаванне аб тым, 
каб у камандзе былі дзве жан-
чыны”.

Але паколькі жанчыны зай
маюць  няшмат  высокіх  пасад, 
то  захаваць  гендарны  баланс 
удаецца не заўсёды.

У  Міністэрстве  спорту  рас
павядаюць,  што  чыноўнікі,  як 
правіла,  даволі  адказна  ста
вяцца  да  ўдзелу  ў  “Мінскай 
лыжні”. Некаторыя ведамствы 
нават  ладзяць  спецыяльныя 
трэніроўкі, бо без іх прабегчы 
дыстанцыю даволі няпроста.

ЯК ТРАПІЦЬ НА ФУРШЭТ?
Паводле  слоў  чыноўнікаў, 

якія  не  раз  прымалі  ўдзел  у 
“Мінскай лыжні”, абавязковых 

банкетаў  пасля  спартоваза
баўляльнага  мерапрыемства 
звычайна  не  ладзяць.  Хаця 
часам  кіраўнік  дзяржавы  за
прашае  па  так  званым  пер
санальным  спісе  некаторых 
чыноўнікаў на абед з моцнымі 
напіткамі.

СТАРШЫНЯ НАКА І  
ПРЭЗІДЭНТ — ГЭТА  
РОЗНЫЯ ПАНЯЦЦІ

Калі  Аляксандр  Лукашэнка 
такі выбітны спартовец, можа, 
варта  рэкамендаваць  яму 
прымаць удзел у Алімпіядах?

“Па-першае, варта ўлічва-
ць, што наш прэзідэнт — ча-
лавек вельмі падрыхтаваны, 
—  тлумачыць  сітуацыю  былы 
мінсітр спорту і турызму Бела
русі  Аляксандр  Грыгараў.  — 
Ён шмат увагі ўдзяляе сваёй 
фізічнай форме, пастаянна 
займаецца спортам. Таму 
аб’ектыўна можна сказаць, 
што ён знаходзіцца ў вельмі 
добрай спартыўнай форме.

Па-другое, прэзідэнцкая 
каманда — вельмі падрыхта-
ваная. Эстафету на “Мінскай 
лыжні” ў нас традыцыйна 
бяжыць Сяргей Булыгін, на 
гэты раз у складзе каманды 
былі Аляксандр Іоненкаў (клас-
ны лыжнік) і вядомая біят-
ланістка Людміла Ананька.

Па-трэцяе, усе, хто пры-
мае ўдзел у “Мінскай лыжні”, 
добра разумеюць: галоўнае 
— не перамога. І калі кіраўнік 
дзяржавы выходзіць на лыж-
ню, то ён задае такі імпэт: 
займайцеся спортам і будзеце 

здаровыя і шчаслівыя”.
Існуе  спецыяльнае  пала

жэнне аб “Мінскай лыжні”, дзе 
агаворваецца, што людзі, якія 
выступаюць за тое ці іншае ве
дамства,  павінны  абавязкова 
з’яўляцца  супрацоўнікамі  гэ
тага ведамства. І перад тым, як 
выйсці  на  эстафету,  чыноўнікі 
праходзяць  своеасаблівы 
фэйскантроль  (часам  нават 
з  праверкай  пасведчанняў). 
Маўляў, каб не было “падстаў”. 
Чаму тады ў камандзе прэзідэ
нта толькі прафесійныя спарт
смены? І якое дачыненне яны 
маюць да дзяржслужбы? 

“Дык Лукашэнка ж выход-
зіць на лыжню не як прэзідэнт, 
а як кіраўнік Нацыянальнага 
алімпійскага камітэта!  — 
расстаўляе кропкі над “і” Аляк
сандр Грыгараў. — Зразумела, 
што і людзі, якія ў яго каман-
дзе, павінны мець самае непа-
срэднае дачыненне да НАКа. А 
вось у камандзе, напрыклад, 
Кіраўніцтва справамі прэзідэ-
нта ўжо адны чыноўнікі…”.

ШОУ БЕЗ ЭЛЕМЕНТАЎ 
СПОРТУ

Некаторыя спартыўныя эк
сперты, да якіх мы звярнуліся 
з  просьбай  пркамаменціра
ваць  вынікі  “Мінскай  лыжні”, 
скзаалі,  што  іх  мала  цікавіць 
гэтае  мерапрыемства,  бо  там 
няма нават элементаў спорта.

“Спорт - гэта калі людзі 
выходзяць на старт і ніхто 
не можа прадказаць вынік спа-
борніцтваў,  кажуць спартыў
ныя  аналітыкі.    А калі вынік 
загадзя вядомы, гэта можна 

назваць шоў ці спекаклем - 
з загадзя падрыхтаваным 
сцэнарыем. І фінал  ў гэтага 
“спартыўнага шоў” ужо шмат 
гадоў адзін і той жа, таму 
што сцэнарыст адзін і той 
жа. І рэжысёр. І выканавец…”

“Мінская  лыжня”  чымсьці 
вельмі нагадвае прайшоўшыя 
прэзідэнцкія выбары. На старт 
выйшлі  шмат  кандыдатаў,  а 
быццам бы першым прыйшоў 
Лукашэнка…

МАРЫНА МІТ

ЧАМУ КАМАНДА ПРЭЗІДЭНТА  
ЗАЎСЁДЫ ПЕРШАЯ Якімі відамі спорту зай-

маюцца кіраўнікі асобных 
замежных дзяржаў?

Прэзідэнт Францыі 
Нікаля Сарказі  аддае  пе
равагу хадзе на лыжах і бегу 
трушком.  Пры  гэтым  Сар
казі  лічыцца  прыхільнікам 
і  дзюдо,  і  шахмат,  і  гольфа,  і 
футбола  з  тэнісам.  Пры  вы
падку  Сарказі  не  выпускае 
магчымасці папазіраваць пе
рад  тэлекамерамі  ў  асярод
дзі спартоўцаў.

Прэзідэнт Азербайджа-
на Ільхам Аліеў на пытанне 
“Якому  віду  спорту  вы  адда
яце перавагу?” да нядаўняга 
часу  адказваў  так:  “Я  люблю 
многія віды спорту. Напэўна, 
як  кіраўнік  Алімпійскага  ка
мітэта я не павінен вылучаць 
нейкі  адзін  з  іх.  Хаця  больш 
за  ўсё  люблю  традыцыйныя 
для  Азербайджана  віды 
спорту.  Я  сам  займаюся  рэ
гулярна:  у  маладосці  актыў
на  плаваў,  цяпер  займаюся 
гімнастычнымі практыкаван
нямі і плаваннем, каб форму 
падтрымліваць.  Я  раю  ўсім 
займацца спортам, бо ведаю, 
які  выдатны  вынік  гэта  дае. 
Заняткі  спортам  аказваюць 
уплыў  і  на  фізічны  стан,  і  на 
настрой”.

Прэзідэнт ЗША Барак 
Абама прыхільнік баскетбо
ла. Ён нават меў намер абста
ляваць  на  заднім  двары 
Белага  дома  баскетбольную 
пляцоўку.

Канцлер Германіі Анге-
ла Меркель раней да спор
ту  дачынення  не  мела.  Ці 
займаецца яна зараз нечым, 
невядома.

 ДА ВЕДАМА

Беларускія  футбалісты 
двойчы згулялі ўнічыю з "Пары 
СенЖэрмен" — 2:2 і 0:0, але ў 
1/8  фіналу  трапілі  парыжане, 
бо  забілі  на  чужым  полі  два 
мячы.  Аднак  наш  чэмпіён  быў 
у  ліку  32  лепшых  клубаў  Лігі 
нароўні са знакамітымі галанд
скімі  "Аяксам"  і  ПСВ,  брытанс
кімі "Ліверпулем" і "Манчэстэр 
Сіці",  партугальскімі  "Порту"  і 
"Бэнфікай",  расійскімі  "Спарта
ком", ЦСКА і "Зенітам", іспанскім 
"Вільярэал", кіеўскім "Дынама" і 
інш. Апынуцца ў такой кампаніі 
— вялікае дасягненне!

НА МЯЖЫ МАГЧЫМАСЦЯЎ
Ці мог БАТЭ прайсці далей? 

Наўрад ці. "ПСЖ" — адзін з лі
дараў чэмпіянату Францыі. Се
зон  у  парыжан  зараз  у  самым 
разгары,  футбалісты  знаход
зяцца  ў  найлепшых  кандыцы
ях. Барысаўчане ж выйшлі з ад
пачынку  ў  сярэдзіне  студзеня, 
на падрыхтоўку да матчаў 1/16 
Лігі  Еўропы  ў  іх  быў  усяго  ме
сяц. Гульнявая практыка абмя
жоўвалася некалькімі трэніро
вачнымі сустрэчамі на зборы ў 
Турцыі, якія не  ідуць ні ў якое 
параўнанне з афіцыйнымі.

Першы  матч  у  Мінску  ад
быўся  ў  15градусны  мароз. 
БАТЭ  хутка  адкрыў  лік  пасля 
ўдару  бразільца  Рэнана  Брэ
сана. Французы перахапілі іні
цыятыву і дамагліся раўнавагі. 
Пасля  перапынку  дамінаваў 
ужо  БАТЭ.  Галоўны  трэнер 
Віктар Ганчарэнка ўмелымі за
менамі абвастрыў гульню. На
вабранец  барысаўчан  Міхаіл 
Гардзяйчук  вывеў  гаспадароў 
наперад.  Хвілін  за  дзесяць  да 
канца Максім Скавыш меў маг
чымасць давесці лік да 3:1, але 
мяч,  слізгануўшы  па  штанзе, 
абмінуў цэль. А за дзве хвіліны 
да  свістка  арбітра  французы 
зраўнялі лічбы на табло.

У зваротным двубоі на зна

камітым  стадыёне  "Парк  дэ 
Прэнс"  большую  частку  часу 
гаспадары поля трымалі гуль
ню  ў  сваіх  руках.  Беларусам, 
якія  прыляцелі  ў  Парыж  з  су
ровай  зімы,  было  нязвыкла 
гуляць на ідэальным траўніку, 
але глядзеліся нашы футбаліс
ты  годна.  Папракнуць  іх  няма 
ў чым — зрабілі ўсё, што маглі.

РЭКОРДНЫ СЕЗОН
Нашы  футбольныя  клубы 

ніколі  не  выступалі  на  еўра
пейскай  арэне  гэтак  паспя
хова,  як  у  апошні  год.  БАТЭ  ў 
плэйоф  Лігі  Еўропы  перамог 
партугальскі  "Марыціму"  (3:0, 
2:1), у групавым турніры дабіў
ся перамогі над галандскім АЗ 
(4:1)  і  малдаўскім  "Шэрыфам" 
(1:0,  3:1),  а  таксама  выязной 
нічыёй  з  кіеўскім  "Дынама" 
(2:2). У канцы сезона, калі вы
хад  у  плэйоф  быў  забяспеча
ны, беларусы саступілі кіяўля
нам (1:4) і АЗ (0:3). Плюс нічыя 
з "ПСЖ".

Апроч БАТЭ з лепшага боку 
сябе  паказалі  летась  фут-
балісты мінскага "Дынама" 
і магілёўскага "Дняпра", якія 
пераможна  прайшлі  тры  па
пярэднія  раўнды  Лігі  Еўропы 
і  толькі  ў  плэйоф  саступілі 
бельгійскаму  "Бруге"  і  іспанс
каму  "Вільярэалу"  адпаведна. 
І  нават  аўтсайдар  нацыяналь
нага  чэмпіянату  жодзінскае 
"Тарпеда"  дабралася  да  дру
гога кваліфікацыйнага раўнда.

Па выніках цяперашняга ро
зыгрышу ў зводнай табліцы ка
эфіцыентаў УЕФА Беларусь уз
нялася на рэкорднае 23 месца. 
Гэта дазволіць БАТЭ ў раўндзе, 
які  папярэднічае  Лізе  чэмпіё
наў2012, пазбегнуць сустрэчы 
з моцным сапернікам, а значы
ць,  павышае  шанцы  барысаў
чан у другі раз прабіцца ў гру
павы турнір ЛЧ. Каманда, якая 
выйграе Кубак Беларусі, пачне 

выступленне  ў  Лізе  Еўропы 
не  з  1га,  а  з  3га  папярэдняга 
раўнда. Сярэбраны прызёр на
цыянальнага  чэмпіянату  салі
горскі "Шахцёр" стартуе з 2га, 
і  толькі  бронзавы  медаліст 
"Мінск" — з 1га.

Прагрэс  айчынных  клубаў 
тлумачыцца  некалькімі  фак
тарамі. У першую чаргу — рэ
формай  чэмпіянату  краіны  ў 
вышэйшай  лізе.  Скарачэнне 
элітнага  дывізіёна  ды  12  ка
манд  абвастрыла  канкурэн
цыю  і  зрабіла  турнір  нашмат 
цікавейшым.  Умацавалася 
матэрыяльная база клубаў, за 
якімі  прэзідэнцкім  указам 
замацаваны  буйныя  прамыс
ловыя  прадпрыемствы.  Кан
цэнтрацыя  лепшых  гульцоў, 
трэнераў  і  матэрыяльных  рэ
сурсаў прынесла свой плён.

ПЕРСПЕКТЫВЫ РОСТУ
Новы  сезон  пачаўся  для 

беларускага  футбола  ўдала.  У 
СанктПецярбургу  "Шахцёр" 
выйшаў  у  фінал  “Кубка  Сад
ружнасці",  у  якім  выступалі 
лепшыя  клубы  постсавецкіх 
краін, і толькі ў серыі пенальці 
саступіў бакінскаму "Інтэру".

У  мінулую  нядзелю  БАТЭ 
перамог з лікам 3:0 "Тарпеда"
БелАЗ з Жодзіна  і выйграў Су
перкубак Беларусі. Праз месяц 
стартуе  чэмпіянат  краіны,  у 
якім БАТЭ будзе адстойваць ты
тул  у  напружанай  барацьбе  з 
"Шахцёрам", "Мінскам" і сталіч
ным  "Дынама",  якое  сур’ёзна 
ўмацавалася ў міжсезонне. Ся
род  ягоных  навабранцаў  тры 

гульцы  зборнай  Беларусі  — 
Вячаслаў  Глеб,  Леанід  Ковель 
і  Аляксандр  Бычанок;  Міхаіл 
Афанасьеў,  які  гуляў  у  расійс
кай  вышэйшай  лізе,  а  таксама 
габонец  Бруна  Мбанангой,  які 
вярнуўся з Турцыі.

Самы  “гучны”  здабытак 
"Шахцёра"  —  Уладзімір  Юр
чанка,  форвард  моладзевай 
зборнай.  Цікавыя  змены  ў 
БАТЭ:  украінскі  "Севастопаль" 
заплаціў 400 тысяч долараў за 
галкіпера  барысаўчан  Сяргея 
Верамко. У той жа час Барысаў 
набыў за 200 тысяч "зялёных" 
сербскага  абаронцу  Марка 
Сіміча,  за  120  тысяч  —  паўа
баронцу  зборнай  Беларусі 
Філіпа Рудзіка, за 110 тысяч — 
Міхаіла Гардзейчука (абодва з 
наваполацкага "Нафтана").

Што  да  зборнай  Бела
русі,  то  9  лютага  яна  згуляла 
ўнічыю  таварыскую  гульню  з 
камандай Казахстана — 1:1. 26 
сакавіка  ў  Тыране  нашы  пра
вядуць матч адборачнага тур
ніру  чэмпіянату  Еўропы2012 
са  зборнай  Албаніі.  Пакуль 
каманда  Бернда  Штанге  зай
мае 2 месца ў групе следам за 
Францыяй.

Моладзевая  зборная  ў 
чэрвені  возьме  ўдзел  у  фі
нальным  турніры  чэмпіянату 
Еўропы  (да  23  гадоў),  дзе  бу
дуць  разыгрывацца  пуцёўкі  ў 
алімпійскі Лондан.

У  гэтым  сезоне  нашых  фут
балістаў чакаюць новыя поспе
хі, калі толькі гэтаму не зашкод
зяць эканамічныя ўзрушэнні.

МІХАСЬ МОШЫН

ЯКІЯ ПЕРСПЕКТЫВЫ НАШАГА 
КЛУБНАГА ФУТБОЛА Ў ГЭТЫМ СЕЗОНЕ
На мінулым тыдні сяміразовы чэмпіён Беларусі бары-
саўскі БАТЭ завяршыў выступленне ў Лізе Еўропы — 
другім па значнасці кантынентальным клубным турніры. 
“Тут і цяпер” падводзіць вынікі суперудалага выступлення 
флагмана айчыннага футбола, аналізуе поспехі іншых 
нашых клубаў у мінулым сезоне ды акрэслівае перпеспек-
тывы беларускага футбола ў новым сезоне.

А ў футболе мы прасунуліся наперад!

З жыцця рэгіёнаў

У шмат каго са 100 чалавек з 
Магілёўшчыны, якія маюць 
цяжкія захворванні нырак, 
няма ўпэўненасці ў тым, 
ці паспеюць яны даехаць 
да Магілёўскай абласной 
бальніцы на чарговы сеанс 
гемадыялізу.

Гемадыяліз  —  працэду
ра  перыядычнага  ачыш
чэння  крыві  з  дапамогай 
спецыяльнай  апаратуры  ў 
стацыянарных  умовах.  Знач
ная  колькасць  людзей  з  за
хворваннямі нырак пражывае 
у  розных  рэгіёнах  вобласці,  а 
значыць  гэтыя  хворыя  дзеля 
праходжання  жыццёва  важ
най  працэдуры  павінны  пры
язджаць  у  абласны  цэнтр  у 
пэўны дзень і час. Якім чынам? 
У  большасці  выпадкаў  —  са
мастойна.  А  гэта  надзвычай 
цяжка для людзей, якія пакуту

юць ад захворвання нырак. Ін
шым разам літаральна хвіліны 
вырашаюць, пражыве чалавек 
яшчэ ці не...

Праблема  гэтая,  па 
прызнанні  намесніцы  кіраўні
ка  абласнога  ўпраўлення 
аховы  здароўя  Марыны  Ма
сюк,  трывожыць  не  толькі 
Магілёўскую  вобласць,  а  і 
іншыя  рэгіёны.  На  жаль,  ні  ў 
якім  афіцыйным  галіновым 
або  ўрадавым  дакуменце  не 
пазначана, як гэтую праблему 
вырашаць  на  ўзроўні  ведамс
тва  ці  канкрэтнай  бальніцы. 
Вось  і  “выкручваюцца”  ме
дыкі  са  сваімі  пацыентамі  як 
могуць.  Напрыклад,  вось  што 
паведамляе  незалежная  го
рацкая  газета  “УзГорак”:  мяс
цовых  пацыентаў,  якія  маюць 
патрэбу  ў  перыядычным  (але 
пастаянным) гемадыялізе ў аб
ласны цэнтр і назад, падвозіць 
“уазік” райбальніцы.

“Напрыклад, хворыя людзі 
са Шклова і Дрыбіна, 

наколькі мне вядома, 
вымушаны самі вырашаць 

праблему дабірання 
да абласной бальніцы і 
вяртання дадому пасля 

працэдуры”.

Аддзел па сацыяльнай аба
роне Мсціслаўскага райвыкан
кама  наняў  для  сваіх  хворых 
прыватнага таксіста. Ну а рап
там гэты таксіст не зможа ці не 
захоча ў які дзень выехаць? 

“Дзякуй  раённым  уладам, 
што  яны  тым  ці  іншым  спо
сабам  стараюцца  вырашаць 
гэтую  праблему,  —  адзначае 
магілёўскі  доктар  Валеры  Баб
коў,  які  некалькі  гадоў  назад 
сам  апекаваўся  сябрам,  што 
пакутваў ад ныркавай недастат

ковасці. — Аднак надзейнасці і 
гарантыі  ў  такім  спосабе  няма. 
Вось, напрыклад, хворыя людзі 
са  Шклова  і  Дрыбіна,  наколькі 
мне  вядома,  вымушаны  самі 
вырашаць праблему дабірання 
да абласной бальніцы і вяртан
ня  дадому  пасля  працэдуры. 
Відавочна, што гэтая праблема 
павінна  быць  вырашана  на  ўз
роўні міністэрства ці ўрада”. 

Сапраўды, так. Але ці будзе 
вырашана  —  вось  пытанне! 
Бо  сёння,  як  мы  ведаем,  новы 
стары  беларускі  ўрад  і  асабіс
та  ягоны  старшыня  сп.  Мясні
ковіч  працуюць  над  тым,  каб 
скараціць  дзяржаўныя  расхо
ды і бюджэты міністэрстваў. 

З  папярэдняга  досведу  гра
мадзяне  даўно  засвоілі,  што 
першымі пад такую «эканомію» 
трапляюць  сацыяльныя  галі
ны  адукацыя, культура, ахова 
здароўя.

ІЛЛЯ ВЯЧОРКІН

У памяшканнях дома-інтэр-
ната для дзяцей-інвалідаў з 
асаблівасцямі псіхафізічнага 
развіцця ў гарадскім пасёлку 
Гарадзішча Баранавіцкага 
раёна тэмпература паветра 
складае + 14...+15 градусаў.

Тэлефонны  званок  з  такой 
інфармацыяй паступіў на гара
чую  лінію  Intexpress.  У  доме
інтэрнаце  гэты  факт,  на  жаль, 
пацвердзілі.

«У  групах,  дзе  нашы  дзеці 
займаюцца і гуляюць, у апош
нія  два  тыдні  тэмпература 
днём не падымаецца вышэй + 
16 — + 17 градусаў, — распа
вялі  выхавальнікі  домаінтэр
ната. — Батарэі ледзь цёплыя 
—  уявіце,  як  дзецям.  Нашы 
выхаванцы  —  дзеціінваліды, 
яны не могуць шмат рухацца, 
каб  хоць  неяк  сагрэцца».  Па 
словах супрацоўнікаў інтэрна
та, 25 лютага ў некаторых гру
пах было нават + 13 градусаў, 
і  гэта  пры  тым,  што  згодна  з 
санітарнымі  нормамі  павінна 
быць + 20 — + 22.

«Будынкі  домаінтэрната 
абаграваюцца  дрэнна,  няг
ледзячы  на  тое,  што  мы  зна
ходзімся  ў  50  м  ад  кацельні», 
—  сказаў  дырэктар  Гарад
зішчанскага  домаінтэрната 
Міхаіл  Барысевіч.  Усяго  ў  ін
тэрнаце  на  дадзены  момант 
знаходзіцца  220  дзяцей,  50 

з  якіх  ляжачыя.  Каб  дзеці  не 
мёрзлі,  іх  цёпла  апранаюць: 
у  кофты,  курткі,  а  ў  спальнях 
малых  накрываюць  дзвюма 
коўдрамі.

Як высветлілася, яшчэ гор
шая  сітуацыя  з  ацяпленнем 
склалася  ў  18кватэрным  жы
лым  доме  г.п.  Гарадзішча  па 
вуліцы  Едунова,  50а,  цяпло 
ў  які  паступае  ад  той  жа  ка
цельні,  што  і  ў  домінтэрнат. 
Тэмпература ў кватэрах гэтага 
дома складае ўсяго + 7— +12 
градусаў!

«Знаходзіцца  ў  памяшкан
нях  немагчыма,  —  распавя

лі  жыхары  дома.  —  Батарэі 
ледзь  цёплыя,  мы  кладзёмся 
спаць у вопратцы».

Па словах жыхароў 18ква
тэрнага  дома,  праблемы  з 
ацяпленнем  у  іх  былі  і  раней, 
але  так  холадна,  як  у  гэтым 
годзе, не было ніколі.

«Мы ўцяплілі сцены ў спаль
ні,  паставілі  шклопакеты,  але 
нічога  не  дапамагае,  —  на
ракае  жыхарка  дома  Людміла 
Іванаўна.  —  Даводзіцца  абаг
раваць каларыферам, уключа
ць газ на кухні».

Зза  розніцы  тэмператур 
на  сценах  і  столі  з'яўляецца 
цвіль, якая з гадамі ўжо «пра
пісалася» ва ўсіх кватэрах. Жы
хары  “абрываюць”  тэлефон  у 
ЖКГ,  аднак  іх  праблема  дагэ

туль не вырашана.
«Мы  неаднаразова  скар

дзіліся,  пісалі,  тэлефанавалі 
камунальшчыкам,  але  яны  не 
хочуць  з  намі  размаўляць,  — 
сказала  Людміла  Іванаўна.  — 
Па нашых скаргах камісія ЖКГ 
праводзіла  абследаванне  — 
вымяралі  ў  кватэры  тэмпера
туру паветра, але на гэтым усё 
і скончылася».

Некаторыя жыхары думаю
ць, што праблема ў паліве.

«Галінкамі  ў  кацельні  то
пяць,  —  абуралася  адна  з 
жыхарак.  —  А  якое  ад  іх 
можа  быць  цяпло?!  Як  галін
камі можна апаліць вялікі бу
дынак  домаінтэрната  і  наш 
дом?!»

ІНА ГАНЧАР, INTEX-PRESS 

ПАСПЕЦЬ ДАЕХАЦЬ ДА БАЛЬНІЦЫ

ДЗЕЦІ-ІНВАЛІДЫ МЁРЗНУЦЬ 
У БАРАНАВІЦКІМ РАЁНЕ

«Мы ведаем аб праблеме з ацяпленнем і разумеем турбо
ты  людзей,  —  сказалі  Intexpress  у  КУМПП  ЖКГ«Баранавіцкае 
раённае ЖКГ». — Аднак цяпер тэмпературны рэжым не дазва
ляе штонебудзь зрабіць, але як толькі пацяплее, будзем выра
шаць гэтую праблему».

У ЖКГ таксама сцвярджаюць, што ў якасці асноўнага паліва 
выкарыстоўваюць торф, дровы і толькі часткова — галінкі ад 
спілаваных дрэў. Чаму ж у дамах холадна, спецыялісты разбі
раюцца.

 КАМЕНТАРЫІ СПЕЦЫЯЛІСТАЎ

Заснавальнік ТАА “Тут і цяпер”

Галоўны рэдактор А. Уласаў (email: info@svabodaby.net)

Адрас г. Мінск, вул. Касцюшкі, 18

Падпісана ў друк 22:45 3.03.11

Тыраж 299 экзэмпляраў

Каб аформіць падпіску “Тут і цяпер”  
трэба адправіць смс са сваім адрасам на гэты нумар

падпіска на газету “Тут і цяпер” - БЯСПЛАТНАЯ

Старыя знаёмцы і 
ідэйныя апаненты 
абмяркоўваюць 
апошнія падзеі ў 
стылі беларускай 
прапановы на 
«Еўрабачанне-2011».
Грышка:

Самалёт Кадафі 
ляціць тудысюды.

А тут у нас пасадкі, 
а тут у нас суды.

Заявай Міхалевіч 
збянтэжыў КДБ.

Хацелі як заўсёды, 
і раптам — на табе!

Саўка:
Byelorussia
Crazy and so fine
Byelorussia
Vodka and cheap wine
Red and green 

and constitution
We don’t need 

a revolution!

Грышка:
Самалёт Кадафі ўсё 

лётае да нас.
А што ён перавозіць? 

Ці грошы, ці спецназ?

Мы верталёты ўцюхалі
   дыктатару Гбагбо.
З’явілася нарэшце 

рэальнае бабло.

Саўка:
Белараша,
Крэйзі энд соў файн.
Белараша,
Водка энд чып вайн.
Рэд энд грын 

энд кансціцюшан,
Ўі донт нід э рэвалюшан!

Грышка:
Ужо тут ходзяць плёткі, 

што Кадафі будзе ў нас
І прывязе з сабою 

ўвесь залаты запас.
Ён будзе жыць з Бакіевым 

бязбедна ў Драздах…
Паслухаеш навіны, 

і канкрэтна едзе дах.

Саўка:
Белараша,
Крэйзі энд соў файн.
Белараша,
Водка энд чып вайн.
Я ўсягда паю ў душэ.
Еслі хочаш, 
  то паслушай! 

ЛЯВОН ВОЛЬСКІ

ПЕСНІ ПРАЎДЫ 
Саўка ды Грышка: Byelorussia 

 

Вядомы беларускі драматург Анд-
рэй Курэйчык заявіў аб выхадзе з 
Рэспубліканскай грамадскай рады 
па справах культуры і мастацтва 
пры Савеце Міністраў. Пра гэта 
паведамляе інтэрнэт-выданне 
«Ежедневник».

Падставай  для  скандалу  паслужыла 
інфармацыя,  распаўсюджаная  беларус
кімі  блогерамі.  Паводле  яе,  у  рэдакцыі 
ўсіх буйных афіцыйных СМІ прыйшла па
пера  з  урада  са  спісам  забароненых  для 
згадвання  “дзеячаў  мастацтва  і  творчых 

калектываў”.
Цікава, што ў спіс трапілі як беларускія, 

так і замежныя творчыя людзі. Сярод за
бароненых  для  згадвання  аказаліся  гур
ты  “Ляпіс  Трубяцкой”,  “Крама”,  “N.R.M.”, 
“Pet  Shop  Boys”,  “ДДТ”,  драматург  Том 
Стопард,  акцёры  Джуд  Лоў,  Кевін  Спэйсі 
і многія іншыя.

У  спісе  апынуўся  таксама  і  беларускі 
драматург  Андрэй  Курэйчык,  які  адразу 
адрэагаваў  на  гэта  і  ўвечары  2  сакавіка 
распаўсюдзіў афіцыйную заяву. 

Як  заявіў  А.Курэйчык,  яго  цешыць, 
што  яго  паставілі  ў  адзін  шэраг  з  вядо
мым  драматургам  Томам  Стопардам  і 
пісьменнікам  Андрэем  Бітавым,  групамі 

“ДДТ” і “Ляпіс Трубяцкой”, акцёрамі Кеві
нам Спэйсі і Джудам Лоў. Аднак “палітыка 
“чорных  спісаў”  у  дачыненні  да  людзей 
мастацтва ў XXI стагодздзі бянтэжыць”.

“Дзікасць і варварства, на жаль, не пакі
нулі  гэтую краіну”, — заявіў А.Курэйчык. 
Паводле яго слоў, “быць у двух спісах за
шмат”. Таму ён абраў “той спіс, дзе больш 
таленавітых і прыстойных людзей”.

“У сувязі з гэтым я прыняў рашэнне аб 
выхадзе  з  Рэспубліканскай  грамадскай 
рады  па  справах  культуры  і  мастацтва 
пры  Савеце  Міністраў  Рэспублікі  Бела
русь,  створанага  пастановай  Саўміна  ад 
24 лістапада 2010 г. № 1719.

